
НЭГ.ЕРӨНХИЙ ЗҮЙЛ
Монгол Улсын Үндсэн хуулийн 16 дугаар зүйлд Монгол Улсын иргэн бүр эрүүл мэндээ хамгаалуулах эрхтэй хэмээн тунхагласан.

Дэлхийн Эрүүл Мэндийн Байгууллагаас 2016 онд бүх улс оронд хандан, таргалалт, чихрийн шижинг бууруулах зорилгоор чихэр нэмсэн ундаанд хамгийн багадаа 20 хувийн татвар ноогдуулахыг уриалсан. Илүүдэл жин, таргалалтанд хүргэдэг олон хүчин зүйлийн нэг нь хоол хүнсний зохисгүй хэрэглээ, тэр дундаа чихэрлэг хүнс, ундааны хэрэглээ юм. Сургуулийн орчинд зарагдаж буй шингэний дийлэнх нь чихэртэй, хийжүүлсэн ундаа, шүүс мөн чихэр, жигнэмэг, шоколад байдгийг бид мэднэ. Судалгаанд хамруулсан сурагчдын хувьд ялангуяа тарган, илүүдэл жинтэй хүүхдүүдийн ууж буй шингэний дийлэнх нь амтат ундаа, мөн чихэр, жигнэмэгийн хэрэглээ хэвийн жинтэй хүүхэдтэй харьцуулахад 2-5 дахин их байсан.
Анагаахын Шинжлэх Ухааны Үндэсний Их Сургуулийн Нийгмийн эрүүл мэндийн сургуулийн багш нарын судалгаанаас харвал 14-18 насныхны 54.9 хувь нь сургуулийн орчмоос чихэртэй ундаа худалдаж авдаг гэж хариулжээ.

Засгийн газрын 2017 оны 289 дүгээр тогтоолын хавсралтын 1.1., Нэгдсэн Үндэстний Байгууллагын 2030 он хүртэлх Тогтвортой хөгжлийн зорилтод “Халдварт бус өвчнөөс урьдчилан сэргийлэх, түүнийг эмчлэх замаар халдварт бус өвчнөөс үүдэлтэй цаг бусаар нас барах явдлыг 2025 он гэхэд 25 хувь, архины хортой хэрэглээ, хөдөлгөөний хомсдлыг 10 хувь, давс, тамхины хэрэглээг 30 хувь, цусны даралт ихсэлтийг 25 хувь, таргалалт, чихрийн шижингийн өсөлтийг тогтоон барих”-аар, Монгол Улсын “Тогтвортой хөгжлийн үзэл баримтлал-2030”-ын 2.2.2-ын 3 дахь зорилтод “2016-2020 онд хүн амын хорт дадал, зуршлыг бууруулж, амьдрах орчин нөхцөлийг сайжруулах, хүнсний бүтээгдэхүүнд чанар, стандартыг чанд мөрдүүлэх, 10000 хүнд ногдох зүрх, судасны өвчлөлөөс шалтгаалсан нас баралтыг 17.4 хувь, хорт хавдраас шалтгаалсан нас баралтыг 10.5 хувь хүртэл бууруулах”-аар дэвшүүлсэн. Тэгвэл дээрх зорилтуудыг хэрэгжүүлж, ард иргэд, хүүхдүүдийн эрүүл мэндийг хамгаалахад амтат ус ундааны татварыг нэмэгдүүлэх нь хамгийн зардал багатай, үр дүнтэй арга юм. Амтат ундаанд 20 хувийн онцгой татвар ногдуулсны үр дүнд жилд нэг хүнд ногдох амтлаг ундааны хэрэглээг 22.8 литрээр бууруулах боломжтой тооцоолол гарч байна. Онцгой албан татвар ногдуулахын цаад мөн чанар нь татварын орлогыг нэмэгдүүлэх, эрүүл хэрэглээг хэвшүүлэх, зүрх судасны өвчин болон таргалалт, чихрийн шижингээс урьдчилан сэргийлэх, мөн дээрх өвчнөөс шалтгаалсан эрүүл мэндийн салбарт ирж буй ачааллыг бууруулах чухал зорилгуудыг агуулж байна.  

Онцгой албан татварын тухай хуульд нэмэлт, өөрчлөлт оруулах тухай хуулийн төсөл батлагдсанаар иргэнд үүсэх зардал байхгүй бөгөөд эсрэгээрээ иргэдийн эрүүл мэндийг хамгаалахад дөхөм болох үндэслэлтэй. 
Манай улсад 2012-2017 оны хооронд амтат ус, ундааны үйлдвэрлэл 30 хувиар, жимсний шүүстэй харьцуулахад хийжүүлсэн ундааны үйлдвэрлэл эрс өссөн. Мөн Монгол Улсын 2012 оны өрхийн чихэрлэг ундааны зардлыг 2015 оныхтой хурьцуулахад 41 хувиар өссөн нь ноцтой үзүүлэлт юм. 2020 оны байдлаар нийт хүн амын сахар, чихрийн зүйлийн хэрэгцээ нь 31.7 мянган тонн байсан бол нийт үйлдвэрлэл /сахар, чихрийн зүйлийн хүнсний нэр төрлийн бүтээгдэхүүнүүдийг энэ бүлэгт шилжүүлж тооцсон (ёотон-1.0, хатуу чихэр-0.96, шоколад, зөөлөн чихэр, зефир-0.46, жимсний чанамал, сироп-0.46, хийжүүлсэн, хийжүүлээгүй ундаа-0.47)/ нь 192.6 мянган тонн байна. Нийт үйлдвэрлэлийг хэрэгцээнд харьцуулан хангамжийн түвшинг тооцоход сахар чихрийн зүйлийн хангамж 6 дахин их байна.

Энэ нь хэрэглэгчийн эрүүл мэнд ноцтой үр дагаварт хүрэхийг сэрэмжлүүлж байгаа баримт. Өвчилсөн үеийн оношилгоо, эмчилгээ, нөхөн сэргээх зардал нь асар их бөгөөд харин сэргийлэх, хамгаалах, хянахад чиглэсэн бодлогын зөв, мөн цаг үеэ олсон шийдэл, шийдвэр нь зардал бага ч үр дүн нь илүү их байдаг.

Богино хугацаанд үйлдвэрлэж, импортолж буй чихэрлэг ундаанд татвар ногдуулах нь борлуулалт буурах нөлөөтэй боловч эрүүл мэндэд сөрөг нөлөөгүй бусад ундааны борлуулалт нэмэгдэнэ. Урт хугацаанд: чихэрлэг ундааны жор найрлагад өөрчлөлт оруулснаар эрүүл мэндэд сөрөг нөлөөтэй бүтээгдэхүүний оронд бусад орлох бүтээгдэхүүний үйлдвэрлэл, импортын хэмжээ нэмэгдэнэ. Энэ нь бизнес эрхлэгчдийн нийгмийн хариуцлагын нэгэн бодит алхам болно.

Улсын төсөвт үүсэх ямар нэгэн зардал байхгүй. Хүн амын эрүүл мэндийг хамгаалах үүргийн дагуу эрүүл мэндэд эрсдэл учруулагч хүнсний бүтээгдэхүүний чанар, стандартыг сайжруулах ёстой. Үүнийг хэрэгжүүлэх үр дүнтэй арга нь татвар бөгөөд богино хугацаанд төсвийн орлого нэмэгдэнэ. Тогтвортой хөгжлийн (зорилт 1), Ядуурлыг бууруулах (зорилт 3), Эрүүл мэндийг дэмжих (зорилт 12), Хариуцлагатай хэрэглээг дэмжих (зорилт 17), Хөгжлийн төлөөх түншлэлийг бэхжүүлэх зэрэг зорилтуудыг хэрэгжүүлэхэд чихэрлэг ундааны татварын бодлого бүрэн нийцнэ. Урт хугацаанд эрүүл мэндэд сөрөг нөлөөтэй бүтээгдэхүүний хэрэглээг бууруулснаар хүн амын эрүүл мэнд сайжрах ба эрүүл мэндийн салбарт энэ төрлийн өвчлөлийг учруулдаг зардлын дарамт буурна. Татвараас бүрдсэн орлогын тодорхой хэсгийг эрүүл амьдралын хэв маягийг сурталчлах, эрүүл мэндэд сөрөг нөлөөтэй бүтээгдэхүүнийг таниулах, хэрэглээнээс үүдсэн өвчлөлтэй тэмцэх ажилд зарцуулна. Чихэрлэг ундааны татварын сайн үр нөлөөнд тулгуурлан эрүүл мэндэд сөрөг нөлөөтэй бусад бүтээгдэхүүний хэрэглээг ч өөрчлөх дараагийн бодлогыг хэрэгжүүлэх боломжтой болно.
ТАВ.ДҮГНЭЛТ
Хүн амын дундах халдварт бус өвчлөлийг бууруулах нэг гол хүчин зүйл нь эрүүл мэндэд сөрөг нөлөөтэй хоол хүнсний хэрэглээг бууруулах юм. ДЭМБ-ийн зөвлөмж болон чихэрлэг ундааны хэрэглээг бууруулахын тулд татварын бодлого хэрэгжүүлсэн олон улсын туршлагад тулгуурлан татвар ногдуулахыг судаллаа. Илүүдэл жин, таргалалт, чихрийн шижин-2, шүдний өвчлөлийн шууд шалтгааны нэг чихэрлэг ундааны хэрэглээг бууруулах хамгийн үр дүнтэй арга бол татвар ногдуулах юм. Одоогоор Монгол улсад мөрдөгдөж буй хүчин төгөлдөр стандартад ундааны чихрийн агууламжийг заасан лавламж, хэмжээ байхгүй байна. Түүнчлэн импортолж буй амтат ус, ундаанд ч чихрийн агууламжийг заасан стандарт байхгүй байгаа нь татварын үр нөлөөг үр дүнтэй болгоход хүндрэл учруулна. Гэсэн хэдий ч чихэрлэг ундаанд татвар ногдуулах асуудлыг хойшлуулах нь түүнээс шалтгаалсан дээрх өвчлөлүүдийг улам нэмэгдүүлэх, урт хугацаанд эрүүл мэндийн салбарт зардлын дарамт учруулах байдлыг нэмэгдүүлэх эрсдэлтэй. Үйлдвэрлэл, импортод нарийвчлан заасан стандарт байхгүй байгаа ч татвар ногдуулах хуулийг хугацаа алдалгүй хэлэлцэн баталж мөрдөх хугацаанд дээрх бэлтгэл ажлуудыг хийх хэрэгтэй гэж үзлээ. 

Статистикийн газраас гаргаж буй амтат ус ундаа, чихрийн агууламжтай цай болон импортолж буй ундааны нийт дүн 270.7 сая литр ундааг 1000 төгрөгөөр тооцвол 270 гаруй тэрбум төгрөгийн борлуулалт болно. Өнөөдрийн байдлаар 100 мл ундаанд 5 грамм болон түүнээс доош чихрийн агууламжтай амтат ус, ундаа байхгүй байгаа тул нийт дүнд 20%-ийн онцгой албан татвар ногдуулбал улсын төсөвт 54 тэрбум төгрөгийн орлого төвлөрнө. Үүнээс илүү чухал үр дүн бол эрүүл мэндэд сөрөг нөлөөтэй чихэрлэг ундааны хэрэглээ дээр дурдсанчлан 13.4%-иар буурна. Чихэрлэг ундааны 92%-ийг дотоодын үйлдвэрлэгчид нийлүүлдэг тул ДЭМБ-ийн зөвлөмж болон татварын нөлөөгөөр ундаан дахь чихрийн агууламжийг 100 мл-т 5 грамм болон түүнээс бага чихрийн орцтой болгох өөрчлөлт хийхийн зэрэгцээ маркетинг, сурталчилгааны ажлуудаар дамжуулан эрүүл мэндэд сөрөг нөлөөгүй бусад бүтээгдэхүүний үйлдвэрлэл, борлуулалтыг нэмэгдүүлнэ. Өөрөөр хэлбэл эдийн засгийн бодит салбарын үйлдвэрлэлд ундаанд ногдуулах онцгой татвар сөрөг нөлөөгүй болно.
